
1. OS AUSTRIAS DO SÉCULO XVII

Durante o século XVII reinaron en España: Filipe III, Filipe IV e Carlos II. Son os chamados 
Austrias menores,  por delegar o goberno en mans dos validos, que era o posto de maior 
confianza do rei e que gobernaba no seu nome. Este fenómeno non foi exclusivo de España 
senón que o cardeal  Richelieu e  Mazarino,  en Francia,  ou o duque de Buckingham, en 
Inglaterra, tamén foron figuras semellantes.

1.1 O reinado de Filipe III (1598-1621)

Alcumado O Piadoso, fora educado para a Igrexa, mais debido á morte dos seus irmáns, 
herdou  o  trono.  En  1608  tivo  que  conceder  unha  bancarrota  e  por  iso  mantivo  unha 
política de baixo perfil. Deulle ao seu valido, o duque de Lerma, todo o poder (ata que a 
corrupción lle obrigou a cambialo polo duque de Haro) e tratou de manter a paz asinando 
a Tregua dos  Doce  Anos coa  futura  Holanda,  o  que  supuxo o  seu rearmamento e  a 
independencia de facto.

En política interior,  expulsou os mouriscos entre 1609-1614, o que deteriorará máis a 
produción agrícola e artesanal en Valencia, ben que é verdade que algúns dos mouriscos 
facilitaban información aos piratas berberiscos para que atacaran as nosas costas. 

Filipe III  (Diego Velázquez.  Dominio público).  Museo do 
Prado.

O  duque  de  Lerma  a  cabalo  (Rubens.  Dominio  público). 
Museo do Prado.

1.2 O reinado de Filipe IV (1621-1665)

Nada  máis  chegar ao  trono,  España  ten  que  entrar  na  Guerra  dos  Trinta  Anos  que 
confrontaba a todas as potencias europeas do momento, aliada do emperador de Austria 
contra os protestantes alemáns. 

O seu valido, o conde-duque de Olivares intentou reforzar o peso de España, e ben que 
ao principio resultou positivamente (Breda,  Nördlingen),  en 1643,  na batalla de Rocroi, 
comezou o declive do poder español. En 1648 España asina a Paz de Westfalia, que supón 
a perda de facto dos territorios no norte de Europa.

Isto viña xa arrastrado desde había anos, o declive económico de Castela, incapaz de pagar 
tantos impostos e de ter homes para as guerras, fixo que Olivares intentase primeiro coa 
Unión de Armas de 1626 igualar  as levas e  os impostos nos reinos periféricos,  o  que 
provocou as revoltas de 1640 en Cataluña e Portugal, e debilitou en extremo a monarquía 
hispánica, isto saldouse coa perda de Portugal e o sometemento de Cataluña.

Ante Francia asinouse a  Paz dos  Pireneos  en 1659, que lle deu territorios e a alianza 
matrimonial de Luis XIV coa filla de Filipe IV, María Teresa.

Retrato ecuestre do rei Filipe IV de España (1601-1665) (Velázquez. 
Dominio Público). Museo do Prado.

Retrato ecuestre de Gaspar de Guzmán e Pimentel  (1587-
1645), conde-duque de Olivares e valido do rei Filipe IV de  
España (Velázquez. Dominio público). Museo do Prado.

1.3 O reinado de Carlos II (1665-1700)

Foi  o  último  dos  Austrias.  Incapaz  de  reinar,  enfermo  desde  neno  (debido  a  unha 
consanguinidade  de  máis  do  25  %),  manipulado  pola  súa  nai  e  por  validos  sen  peso 
político, o seu reinado supón a perda de prestixio da monarquía envolta nunha profunda 
crise  económica,  moral  (corrupción)  e  política  (perda  de  peso  en  Europa  a  favor  de 
Francia). Ao morrer aos 38 anos sen descendencia, ábrese un conflito sucesorio entre os 
partidarios do candidato francés (Filipe de Borbón) e o candidato austríaco (Carlos de 
Austria) que se coñece co nome de Guerra de Sucesión española.

Carlos II  (Carreño de Miranda. Contido libre). Museo de 
Viena. Mariana de Austria, nai de Carlos II (Velázquez. Contido 

libre). Museo do Prado. 

2. CRISE ECONÓMICA E SOCIAL DO SÉCULO XVII

O século XVII vén marcado por unha fonda crise demográfica, económica e social, e xa 
vimos, que política. 

Durante gran parte deste século a poboación descendeu, ou medrou moi pouco. En toda 
Europa, as guerras case constantes, as migracións e as epidemias recorrentes fixeron que 
isto se notase moito en España, en especial en Castela. 

A crise económica marca tamén o desenvolvemento  da poboación. Na  agricultura e na 
gandaría varios anos de malas colleitas e secas debidas ao tempo súmanse ás revoltas 
políticas de 1640 que afectarán tamén os mercados.  A industria  e o  comercio sufriron a 
chegada de produtos estranxeiros e de subas de impostos pola dinámica política xeral. A 
crise era un claro sinal de fin do período. Os reis tiveron que conceder varias bancarrotas 
(1 Filipe III, 4 Filipe IV e outra Carlos II). 

Todo estes problemas levaron por diante a capacidade produtiva do país, agás en Aragón, 
que aguantou un pouco mellor ao non depender tanto de América. É a época dos pícaros, 
todos querían ser rendistas, ou da Igrexa (moitos curas), o traballo manual estaba mal 
visto. A decadencia social é total.

3. O BARROCO

É o estilo artístico que ocupa todo o século XVII e parte do XVIII. Nace con  dúas liñas 
distintas, o barroco do absolutismo monárquico e o dos réximes parlamentarios. 

Nos países absolutistas e católicos o cliente é a Igrexa ou a monarquía, céntrase na 
exaltación  da  Contrarreforma de  Trento  e  na  autopropaganda.  Rompen  co  clasicismo 
renacentista  e  buscan os  milagres,  a  éxtase  mística,  a  grandiosidade,  a  exaltación  da 
riqueza e a exuberancia decorativa, que ademais se acentúa co tempo.

Nos países parlamentarios e  protestantes o  cliente é a  burguesía de negocios.  Coa 
Reforma protestante a decoración dos templos caeu en desuso e búscanse os retratos, os 
bodegóns, as paisaxes, as escenas cotiás�

3.1 En arquitectura

Rómpese co clasicismo buscando o dinamismo e o movemento, a liña curva é a raíña. Nas 
igrexas déixase atrás a cruz latina e fanse plantas elípticas ou de formas non tradicionais 
(como a da Peregrina de Pontevedra,  con planta de vieira,  xa ao final  do estilo e con 
influencias neoclásicas). Desa maneira explótanse os efectos da luz coas cúpulas e úsanse 
todo tipo de soportes, destacando as columnas salomónicas. Xa non só é a Igrexa o centro 
da arquitectura barroca, os reis e os seus representantes tamén queren pazos fastuosos 
(Concello de Lugo, Pazo Real de Madrid),  cidades que os representen na súa grandeza, 
prazas públicas enormes (A Quintana de Santiago de Compostela ou a Praza Maior de 
Salamanca), ou fachadas de catedrais coma a do Obradoiro de Santiago de Compostela de 
Fernando Casas e Novoa.

En Italia, a orixe do estilo, destaca a obra de Bernini na praza de San Pedro do Vaticano. 

3.2 A pintura barroca

Distínguense varias escolas, pero fóra da temática predomina o realismo no debuxo pero 
con carga expresiva case teatral. Os xogos de luces e sombras cobran especial interese 
(tenebrismo de Caravaggio) e tamén a súa escola nos países católicos.

Dentro da pintura temos que destacar varios autores:  Bernini e  Caravaggio,  italianos; 
Rembrandt, holandés;  Rubens, de Flandres;  Zurbarán,  Murillo,  Valdés Leal, españois; 
pero por encima de todos,  Diego de Silva y Velázquez, pintor do rei Filipe IV. Algunhas 
das mellores pinturas da historia da arte son súas: A Rendición de Breda, os retratos reais 
(dos que temos exemplos nesta unidade didáctica), As Meninas, As fiandeiras�

A CRISE DO SÉCULO XVII / 3. O BARROCO Páxina 5



3.3 A escultura barroca

En España distínguense:  a escola castelá,  coa obra do galego establecido en Valladolid 
Gregorio Fernández, e  a escola andaluza, con Martínez Montañés e  Alonso Cano.  Fan 
maiormente  escultura  relixiosa  en  madeira  policromada  que  representa,  co  maior 
naturalismo, o sufrimento dos santos para conmover as almas dos fieis. 

En  Italia  seguen as  tradicións  clásicas  pero  acentúan o  patetismo,  a  teatralidade  e  a 
captación do momento: Bernini.

A Sexta Angustia (1616-1617),  obra do galego Gregorio  
Fernández.  Museo  Nacional  Colexio  de  San  Gregorio,  
Valladolid. CC BY-SA 3.0

Apolo e Dafne. Bernini. CC BY-SA 4.0

A Inmaculada  do Facistol,  1655. 

Sacristía da Catedral de Granada.  

Alonso  Cano.  Fot:  Macucal.  CC 

BY-SA 3.0 

4. A REVOLUCIÓN CIENTÍFICA DO SÉCULO XVII

No século XVII iníciase a ciencia moderna co desenvolvemento do método experimental. 

Da  man  da  filosofía nacen  dous  novos  métodos  de  razoamento:  o  racionalismo  de 
Descartes, que aseguraba que só por medio da razón se podían descubrir certas verdades 
universais, e o empirismo de Bacon, que sostiña que a fonte de todo o coñecemento son 
os sentidos e que o obxecto da investigación é a Natureza.

• En  matemáticas. Descartes  descobre  a  xeometría  analítica  e  as  coordenadas 
cartesianas. Neper iniciou o estudo dos logaritmos e Tartaglia, o da álxebra.

• En  física. Pascal  estudou  a  presión  atmosférica.  Newton  descubriu  a  Lei  de 
gravitación  universal  e  outros  temas  de  matemáticas  e  física.  Torricelli  fixo  o 
barómetro�

• En astronomía. Galileo estudou co telescopio, o que perfeccionou, os movementos 
da  translación  e  de  rotación  da  Terra  e  Kepler  definiu  as  órbitas  dos  planetas 
arredor do sol.

• Medicina. Louise Bourgeois Boursier foi a matrona de Enrique IV de Francia e da súa 
muller María de Médici. A través das súas obras e dos métodos baseados no sentido 
común, axudou a que medrara o campo da obstetricia. Harvey definiu a circulación 

xeral do sangue.

• Xeografía. Xeógrafos  españois  desta  época  trazaron  os  mapas  do  mundo,  en 

especial, do Pacífico. O xesuíta Pedro Páez chega ás fontes do Nilo. O galego Xosé 

Andrés Cornide fixo estudos de pesca, xeografía, historia... e multitude de mapas de 

Galicia.

Xosé Cornide, xeógrafo, biólogo e 
historiador galego. Dominio público



 EXERCICIOS

Exercicio 1

Os  reis  de  España  do  século  XVII  gobernaron  con  validos,  que  son?  Dime  os  mais 
importantes e para que rei traballaron.

Exercicio 2

Cal foi o motivo para a expulsión dos mouriscos? Quen o fixo? Que consecuencias tivo?

Exercicio 3

O conde-duque de Olivares intentou reforzar o peso de España, como? Conseguiuno?

Exercicio 4

Carlos II morre sen descendencia directa, que pasa despois?

Exercicio 5

Que diferenza hai entre o Barroco católico e o protestante?

Exercicio 6

No século XVII houbo moitos adiantos científicos, destaca tres deles.

SOLUCIÓNS

Exercicio 1

Os validos eran o posto de maior confianza do rei e gobernaban no seu nome. Destaca o 
duque de Lerma con Filipe III e o conde-duque de Olivares con Filipe IV.

Exercicio 2

Filipe  III  expulsou  os  mouriscos  entre  1609-1614,  o  que  deteriorará  máis  a  produción 
agrícola e artesanal en Valencia, ben que é verdade que algúns dos mouriscos facilitaban 
información aos piratas berberiscos. 

Exercicio 3

Non, xa que isto viña xa arrastrado desde había anos, o declive económico de Castela, 
incapaz de pagar  tantos  impostos  e  de  ter  homes para  as  guerras,  fixo  que Olivares 
intentase a Unión de Armas de 1626, igualar as levas e os impostos nos reinos periféricos, 
o que provocou as revoltas de 1640 en Cataluña e Portugal e debilitou en extremo a 
monarquía hispánica; o saldo foi a perda de Portugal e o sometemento de Cataluña. En 
1648 España firma a  Paz de Westfalia,  que supón a perda de facto dos territorios en 
Europa.

Ante Francia asinouse  a  Paz dos Pireneos en 1659, que lle deu territorios e a alianza 
matrimonial de Luis XIV coa filla de Filipe IV.

Exercicio 4

Ábrese un conflito sucesorio entre os partidarios do candidato francés (Filipe de Borbón) e 
o candidato austríaco (Carlos de Austria), que se coñece co nome de Guerra de Sucesión 
española.

Exercicio 5

Nos países absolutistas e católicos o cliente é a Igrexa ou a monarquía, céntrase na 
exaltación  da  Contrarreforma de  Trento  e  na  autopropaganda.  Rompen  co  clasicismo 
renacentista  e  buscan os  milagres,  a  éxtase  mística,  a  grandiosidade,  a  exaltación  da 
riqueza e a exuberancia decorativa, que ademais se acentúa co tempo.

Nos países  parlamentarios  e  protestantes o  cliente é  a  burguesía  de negocios,  coa 
Reforma protestante a decoración dos templos caeu en desuso e búscanse os retratos, os 
bodegóns, as paisaxes, as escenas cotiás�

Exercicio 6

• Newton descubriu a Lei de gravitación universal.
• Kepler definiu as órbitas dos planetas arredor do sol.
• Harvey definiu a circulación xeral do sangue.

